
PROGRAMA SOCIOEDUCATIVO DE PREVENCIÓN DA VIOLENCIA DE 
XÉNERO NOS CENTROS EDUCATIVOS PÚBLICOS DO CONCELLO DE LUGO. 
  
PRINCIPIOS REITORES 
 
 Dende o Concello de Lugo consideramos que a coeducación é o mellor 
instrumento de transformación social que posibilite unha igualdade real. Dende esa 
perspectiva, o Programa socioeducativo de prevención da violencia de xénero 
nos centros educativos públicos do Concello de Lugo é concibido desde unha 
tripla perspectiva: transversal, multidisciplinar e integradora. Por medio do seu 
desenvolvemento ofrécense ao alumnado as ferramentas precisas para converterse 
en protagonistas do seu propio proceso de aprendizaxe, favorecendo a construción, 
dende as súas propias experiencias, dunha identidade igualitaria.  
 
 Os centros educativos son os espazos ideais para fomentar e traballar 
dunha forma crítica, dende unha reflexión individual e conxunta, sobre as 
desigualdades de xénero e, máis concretamente, sobre as diversas violencias 
machistas, as súas causas e as súas consecuencias.  
 
  No desenvolvemento das actividades nas aulas trasládanse contidos 
relevantes sobre os valores relacionados coa igualdade de xénero, de utilidade para 
a vida cotiá e as relacións interpersoais, introducindo no proxecto educativo a 
socialización nos afectos e na convivencia, favorecendo as relacións baseadas na 
igualdade, unha boa autoestima e a adquisición de capacidades para analizar as 
súas propias emocións e os conflitos aos que se enfrontarán ao longo da vida. 
 
OBXECTIVOS 
 

• Favorecer no alumnado a construción dunha identidade non sexista e non 
violenta, promovendo a adquisición de recursos persoais que favorezan a 
construción de relacións igualitarias, incluíndo a visibilización dos colectivos 
LGTBIQ+ e a súa diversidade.  

• Axudar no desenvolvemento persoal da sexualidade dun xeito saudable e 
posibilitar a expresión libre das sexualidades individuais, de forma máis 
respectuosa e tolerante, así como máis igualitaria entre todas as persoas.  

• Desenvolver a autoestima, asumindo unha identidade libre de elementos 
discriminatorios de xénero, adquirindo as habilidades necesarias que lles 
permitan vivir a súa propia vida sexual de forma sa e responsable.  

• Favorecer o respecto cara aos diferentes xeitos de vivir satisfactoria e 
responsablemente a sexualidade propia.  

• Educar en valores como a igualdade, o respecto, a convivencia, etc. 
facilitando ferramentas para axudar á mocidade a ser conscientes do seu 
proceso de desenvolvemento e construción persoal libres de estereotipos de 
xénero.  

• Facilitar o desenvolvemento de actitudes solidarias, activas e participativas 
por medio do traballo en equipo.  

• Promover un maior coñecemento mutuo entre o alumnado, fortalecendo as 
relacións inter e intragrupo.  

• Educar na intelixencia emocional e social, aprendendo a construír relacións 
baseadas na empatía, no diálogo e na cooperación, xestionando os conflitos 
dunha forma constructiva, con iniciativa e pensamento crítico.  

 
Tomando como base os obxectivos mencionados, traballaranse os seguintes 
contidos xerais: 
 

• Estereotipos e roles de xénero; micromachismos; masculinidades; formas 
sutís de control; relacións de parella tóxicas vs. relacións de parella 
saudables.  

• Desigualdade de xénero; formas de violencia machista; violencia de xénero 
nas relacións afectivo-sexuais. 

• A identificación da violencia machista e as súas formas; relacións afectivas 
saudables; a  ciberviolencia de xénero e as relacións afectivas baseadas no 
control; sexualidade, orientación sexual e identidade de xénero. 

• Desmitificación dos mitos e prexuízos que xustifican a violencia de xénero.  
• O amor romántico. Mitos do amor romántico.  
• Resolución de conflitos.  
 
FINALIDADE 

 
 O programa ten como finalidade fomentar a adopción de comportamentos 
apropiados para a prevención da violencia de xénero. Está  dirixido ao alumnado de 
5º E 6º de Educación Primaria, 1º, 2º, 3º e 4º ESO e FP e pretende proporcionarlles 
ferramentas útiles e adaptadas a cada nivel educativo en torno a educación en 
valores, fomento da intelixencia emocional e a construción dunha identidade non 
sexista. 
 
 O programa consta dun obradoiro de tres sesións de 50 minutos cada un 
para cada grupo participante. Como paso previo á realización do obradoiro, 
pídeselles aos centros participantes que lles faciliten ao alumnado a cobertura dun 
cuestionario en formato online. O resultado do cuestionario permite coñecer a 
opinión, actitudes e coñecementos do alumnado sobre a materia que se vai a 
traballar, e en consecuencia, facilita realizar un deseño dos contidos máis 
específicos das dinámicas a empregar con cada un dos grupos. 
 
 O programa actualmente inclúe,  a maiores dos obradoiros, outras ofertas: 
unha asesoría en liña, unha asesoría presencial, a organización de xornadas 
dirixidas ao profesorado e ás familias, que así o soliciten e a instalación de puntos 
violetas itinerantes para detectar manifestacións sexistas. 


